
Reykjavík 25. apríl 2023 

 

MINNISBLAÐ 
 

Samantekt á verkefnum Nýs Landspítala ohf. vegna forvals að samkeppni  

um listaverk á Sóleyjartorgi 

 

Hér er stutt lýsing á verkefnum Nýs Landspítala ohf. (hér eftir NLSH) til kynningar vegna 
forvals að samkeppni um listaverk við Sóleyjartorg nýs Landspítala. Greinarbetri upplýsingar 
um aðlægar byggingar og starfsemi þeirra verða gefnar í samkeppnislýsingunni sjálfri.  

Nýr Landspítali ohf. starfar samkvæmt lögum nr. 64/2010 og skal samkvæmt þeim standa að 
nauðsynlegum undirbúningi útboðs byggingar nýs Landspítala við Hringbraut. Síðan lögin 
voru samþykkt hafa verkefni NLSH orðið fjölbreyttari og eru nú víðar en á lóð Landspítala við 
Hringbraut. Hér verður einungis gerð grein fyrir þeim framkvæmdaverkefnum sem snúa beint 
eða óbeint að forvali vegna samkeppni um listaverk við nýjan Landspítala við Hringbraut. 

Meðfylgjandi yfirlitsmynd yfir svæðið sýnir þær byggingar og þau verkefni sem nú eru í 
vinnslu eða þegar lokið. Tilvísanir í númer á mynd 1 er að finna síðar í samantektinni.      

 

Mynd 1 - yfirlitsmynd yfir byggingaframkvæmdir Nýs Landspítala 

Samkeppnissvæðið 

Samkeppnissvæðið er svonefnt Sóleyjartorg (6) sem er aðalaðkomutorg nýbyggingar sem 
kallast meðferðarkjarni (1). Nánar er fjallað um meðferðarkjarna síðar en Sóleyjartorgið býr 
til opið svæði fyrir framan þá byggingu sem í daglegu tali er kölluð Gamli spítalinn þ.e. 
núverandi aðalbygging Landspítala á Hringbraut. Sóleyjartorg nær frá Gamla spítala yfir að 
miðgötu svæðisins, Burknagötu, sem liggur sunnan við meðferðarkjarna.  

Á Sóleyjartorgi er anddyrisbygging meðferðarkjarna og aðalinngangur hans. 
Anddyrisbyggingin er mikilvægur hluti af Sóleyjartorgi og hluti af því svæði sem liggur til 
grundvallar í samkeppninni. Anddyrisbygging og yfirborðsfrágangur torgsins sjálfs er enn í 
vinnslu hjá hönnuðum en á myndum 2 – 7 má sjá hugmyndir að frágangi þess. SPITAL 
hönnunarhópurinn (arkitektar og fleiri) hafa umsjón með þeim hluta verkefnis NLSH sem 
varðar götur, veitur og lóð og verða samstarfsaðilar vegna listaverks á svæðinu. 

Á Sóleyjartorgi er gert ráð fyrir sleppistæðum (vegna nálægðar við bráðamóttöku og 
aðalinngang meðferðarkjarna) sem og lyftu- og stigahúsi sunnanvert á torginu þó 
neðangreindar skissur (myndir 2-7) sýni það ekki. 

Þá er gert ráð fyrir að á nyrðri hluta torgsins verði flétta af þrepum og römpum til að tryggja 
aðgengi allra að efri og neðri hluta torgsins. Efra torg liggur við norðaustur gafl 
meðferðarkjarna og þaðan er opið út frá torgi sem er innan meðferðarkjarna og tengist 
gjafavöruverslun og kaffiteríu.   

Í Burknagötu, sunnan við Sóleyjartorg er gert ráð fyrir stoppistöð Borgarlínu.  

Sóleyjartorg er mikilvægur hluti í uppbyggingu Landspítala á Hringbraut og mun mynda nýja 
miðju svæðisins þaðan sem aðgengilegt verður milli bygginga, aðalaðkoma að 
meðferðarkjarna þar staðsett og því tækifæri til að vinna með svæðið sem mun um ókomin 
ár verða stór og mikilvægur hluti af heildarmynd þessa stóra verkefnis.  

Sóleyjartorgið er 80 x 44 metrar að stærð eða 3.520 m². 

 

Mynd 2 - norðurhluti Sóleyjartorgs 

Mynd 3 - horft að anddyrisbyggingu meðferðarkjarna – efra torg til hægri 

 

Mynd 4 - horft til norðurs að Gamla spítala 

 

Mynd 5 - horft niður ramp að bílakjallara 

Mynd 6 - horft frá Burknagötu yfir Sóleyjartorg að Gamla spítala 

 

Mynd 7 - útfærsla Sóleyjartorgs á hönnunarstigi - anddyrisbyggingu meðferðarkjarna.  

 

Stutt lýsing á aðlægum byggingum Sóleyjartorgs 

Bílakjallari undir Sóleyjartorgi (6) er austan við meðferðarkjarna (1). Bílakjallarinn er á 
tveimur hæðum og tengdur meðferðarkjarna með lyftu- og stigahúsi í anddyrisbyggingu. Í 
bílakjallara eru um 180 bílastæði. Gert er ráð fyrir að sjúklingar og gestir nýti bílakjallara 
undir Sóleyjartorgi en starfsmenn spítalans nýti stakstætt bílastæðahús (5). Á Sóleyjartorgi 
er rampur niður í bílakjallarann.  

Eins og mynd 2 sýnir er gert ráð fyrir að austan við meðferðarkjarna verði byggður hluti af 
seinni áfanga uppbyggingar við Hringbraut og að í því húsi verði að mestu dag- og 
göngudeildir en einnig áframhald á þeirri starfsemi sem er í meðferðarkjarna. Gert er ráð fyrir 
að tengingar milli hússins og meðferðarkjarna verði á norðanverðu Sóleyjatorgi og eru 
hugmyndir uppi um að miðlægt á torginu verði síðar aðkomu- og móttökubygging fyrir báðar 
byggingarnar. Þessi áfangi uppbyggingarinnar hefur ekki verið tímsettur.  

 

Mynd 8 – Meðferðarkjarni (1) - horft frá Hrafnsgötu að efra torgi og meðferðarkjarna  - austur gafl 

Meðferðarkjarni (1) er stærsta byggingin í uppbyggingu NLSH og mun gegna lykilhlutverki í 
meðferðarstarfsemi spítalans. Meðferðarkjarni er hannaður út frá starfsemi bráða- og 
háskólasjúkrahúss, með áherslu á einfalt og skýrt fyrirkomulag.  

Í meðferðarkjarna munu fara fram flóknar og vandasamar aðgerðir, greiningar og umönnun 
sjúklinga þar sem stuðst er við háþróaða tækni og sérhæfða þekkingu. Kröfur um aðbúnað 
eru sambærilegar og í nýjum háskólasjúkrahúsum í nágrannalöndum okkar. 

Meðferðarhluti hússins verður á fyrstu þremur hæðum þess. Á 1. hæð er aðalinngangur og 
móttaka þeirra sem koma í húsið frá Sóleyjartorgi eða um bílakjallara. Bráðamóttaka er 
einnig á 1. hæð sem leysir af hólmi bráðamóttökur sem í dag eru á fimm stöðum í Reykjavík.  

Myndgreining, speglanir, hjartarannsóknir og smitsjúkdómadeild, sem og annað aðalanddyri 
meðferðarkjarnans, verða á 2. hæð (inngangur frá Hrafnsgötu) en þar verður einnig ýmiss 
konar þjónusta svo sem matartorg, fyrirlestrasalir, smávöruverslun og upplýsingaborð. 
Speglunareining og smávöruverslun og setsvæði eru á austurgafli og snúa að Sóleyjartorgi. 
Útgangur er frá torgi 2. hæðar út á efra torg Sóleyjartorgs.  

Á 3. hæð verða skurðstofur, hjarta- og æðaþræðingarstofur og gjörgæsla ásamt móttöku, og 
undirbúnings- og vöknunaraðstöðu skurðstofa. Tengibrú er á 3. hæð yfir í kvennadeild og 
Barnaspítala Hringsins. Fjórða hæðin er nær eingöngu tæknihæð sem þjónar meðal annars 

skurðstofum á 3. hæð en á hæðinni eru einnig vinnu- og hvíldarrými starfsfólks ásamt 
aðstöðu öryggisvarða sem snýr út að Sóleyjartorgi. 

Legudeildir verða á 5. og 6. hæð. Allar sjúkrastofur legudeilda eru einbýli með sér snyrtingu. 
Góð aðstaða verður fyrir aðstandendur á sjúkrastofum og legudeildum en í meðferðarkjarna 
verða þeir sjúklingar sem þurfa hvað mesta umönnun. 

Í kjallara meðferðarkjarna verða ýmis þjónusturými sem styðja við klíníska starfsemi hússins. 
Þar eru meðal annars búningsklefar starfsmanna, dauðhreinsun, hluti apóteks og framleiðsla 
geislavirkra efna sem notuð eru í myndgreiningu. Þá verður þar ýmis stoðþjónusta svo sem 
þvottastöð fyrir rúm, ræstimiðstöð, hjálpartækjalager og tæknirými.  

Frá kjallara verða neðanjarðartengingar til rannsóknahúss, háskólabyggingar sem og 
núverandi bygginga á norðurhluta lóðarinnar. 

 

Mynd 9 - Heilbrigðisvísindasvið Háskóla Íslands (4) - séð frá Sóleyjartorgi 

Nýbygging Heilbrigðisvísindasviðs Háskóla Íslands (4) mun tengjast við Læknagarð og 
byggingin ásamt Eirbergi og uppgerðum Læknagarði hýsa nær alla starfsemi 
Heilbrigðisvísindasviðs HÍ. Landspítali er háskólasjúkrahús og þess vegna eru beinar 
tengingar milli skóla og starfsnáms nemenda við spítalann mikilvægur þáttur í 
uppbyggingunni.  

Tenging er neðanjarðar milli meðferðarkjarna og háskólabyggingar.   

Aðrar nýbyggingar Nýs Landspítala  

 

Mynd 10 – Rannsóknahús (2) séð frá suðri. 

Rannsóknahús (2) mun rísa sunnan meðferðarkjarna en í byggingunni sameinast öll 
rannsóknastarfsemi spítalans. Á rannsóknastofum spítalans verða unnar vísinda- og 
þjónusturannsóknir fyrir spítalann og aðrar heilbrigðisstofnanir. Starfsemi Blóðbanka verður 
einnig í rannsóknahúsi. Tengingar eru neðanjarðar við Læknagarð (4), meðferðarkjarna (1) 
og bílastæðahús (5).  

 

Mynd 11 - Bílastæða- og tæknihús (5) séð frá suðri 

Bílastæða- og tæknihús (5) er staðsett vestan rannsóknahúss. Í því eru um 500 bílastæði og 
geymsla fyrir reið- og rafhjól. Einnig eru í húsinu ýmis tæknikerfi fyrir meðferðarkjarna svo 
sem varaafl, kælikerfi og varakynding. Tengingar eru neðanjarðar til austurs að 
rannsóknahúsi (2), meðferðarkjarna (1) og Læknagarði (4).  

 

Mynd 12 - Sjúkrahótel 

Sjúkrahótel (3) var tekið í notkun árið 2019 og er fyrsta fullkláraða verkefni NLSH. Í því eru 

75 herbergi á fjórum hæðum ásamt móttöku og matsal á jarðhæð.  

Vert er að nefna í þessu samhengi að steinklæðning utan á húsinu er útfærð í samstarfi við 

myndlistarmanninn Finnboga Pétursson og er listaverk hússins. Listaverkið, sem ber nafnið 

Bjarg, var unnið samkvæmt samkomulagi við Listskreytingasjóð ríkisins samhliða hönnun 

hússins.  

Mynd 13 – Sjúkrahótel - listaverkið Bjarg eftir Finnboga Pétursson 


